JESUS SE JUK!

Matteus 11:25-30
Ons kyk vandag na een van die bekendste verse in die Bybel; waar Jesus ons uitnooi om na Hom te kom; en sy juk op ons skouers te neem - 'n sagte juk en ligte las.
Matteus 11:25 In daardie tyd het Jesus gespreek en gesê: Ek loof U, Vader, Here van die hemel en die aarde, dat U hierdie dinge verberg het vir wyse en verstandige mense en dit aan kindertjies geopenbaar het. 26  Ja, Vader, want so was dit u welbehae. 27  Alles is aan My oorgegee deur my Vader, en niemand ken die Seun nie, behalwe die Vader; ook ken niemand die Vader nie, behalwe die Seun en elkeen aan wie die Seun dit wil openbaar.

28 Kom na My toe, almal wat vermoeid en belas is, en Ek sal julle rus gee. 29  Neem my juk op julle en leer van My, want Ek is sagmoedig en nederig van hart, en julle sal rus vind vir julle siele; 30  want my juk is sag en my las is lig.
Wat beteken die beeld: JUK? 'n Juk is 'n stuk hout wat oor osse se skowwe geplaas word om 'n wa of ploeg te trek. Die woord word ook gebruik met ander betekenis. Ek wil dit so verduidelik ('n lang storie):
Die Jode het die Ou Testament geken. Die probleem was egter die uitleg en toepassing daarvan. Byvoorbeeld: Jy moet die Sabbatdat heilig hou (4e gebod): Wat beteken “heilig”? Wie bepaal wat dit beteken? Hoe hou mens die Sabbatdag heilig? Wat mag jy doen op die Sabbatdag en wat nie? Hoe ver mag jy loop – voordat jy dit ontheilig? 50 treë? 100 treë? Wie stel dit vas?

Daar was verskillende standpunte. Elke standpunt is gehandhaaf deur 'n groep Rabbis’s. 'n Rabbi is 'n leermeester.  Toe die Jode vir Jesus gevra het: Watter is die groot gebod? (Matt 22) ...wou hulle Hom by hulle debat intrek... want daar was verskillende standpunte oor watter die groot gebod was. Party Jode het gesê die besnydenis-wette; Ander die Sabbatswette.

'n Joodse kind het na die Joodse skool in die Sinagoge gegaan. Op 16 jarige ouderdom het meeste gaan werk; Behalwe die wat verder wil studeer. Iemand wat verder wil studeer kies vir hom 'n Rabbi; hy aanvaar die leer van die Rabbi; hy aanvaar die Rabbi se standpunt. En dan stel hulle dit so:
 “Hy neem Rabbi so-en-so se juk op hom.”

Hierdie Rabbi’s se juk was swaar en moeilik. Dit was 'n lewe onder 'n klomp wette en reëls en voorskrifte. Bitter min vryheid. Mens word 'n slaaf van 'n wetboek. Jou lewe lank gaan jy onder 'n las gebuk!

Op 'n dag kom daar een Rabbi – en sê:

 Mat 11:28 Kom na My toe,... Neem my juk op julle ....want my juk is sag en my las is lig.
Eers  iets oor die juk vandag. 'n Juk vandag kan ons beskou as die gesag en invloede waaronder jy staan; Die dinge waardeur jou gedagtes en denke beheer word. Dit kan enige iets wees:

Een of ander ideologie - soos mens in politike beleidstukke kry; Of die filosofie van die New Age; Of een of ander skrywer wat vir jou inspirerend is (jy vind sy gedagtes aanvaarbaar); Of jy het 'n klomp pêlle – en julle gesels gereeld – en jy staan onder hulle juk; Of jy staan  onder die juk van 'n beroemde man - 'n slim man;

Die punt is: Elke mens staan onder 'n juk! Of jy dit agterkom of nie. As jy nie doelbewus besluit het 'n om 'n spesifieke juk op jou te neem nie, kom almal elke dag en elkeen plaas 'n juk op jou. Elkeen oefen 'n invloed op jou uit. 
Die juk waaronder jy staan beteken: 'n Bereidheid en gewilligheid om jou deur 'n bepaalde siening(e) te laat beïnvloed; Jou denke word daardeur gevorm; En wat in jou denke aangaan beplaal jou hele lewe! (Spr 4:23). 
Nou, aangesien jy elk geval onder een of ander juk staan – bewustelik of onbewustelik, is dit die moeite werd om seker te maak dat jy onder die beste juk leef wat daar is. En die Persoon wat daardie juk op ons skouers wil lê... rig hierdie uitnodiging:

28 Kom na My toe, almal wat vermoeid en belas is, en Ek sal julle rus gee. 29  Neem my juk op julle en leer van My, want Ek is sagmoedig en nederig van hart, en julle sal rus vind vir julle siele; 30  want my juk is sag en my las is lig.
As Jesus sê: Almal wat vermoeid en belas is – wat bedoel hy? Hy bedoel almal wat gebuk gaan onder hierdie wettiese stelsel van die Jode - almal wat 'n godsdiens beoefen wat hulle moeg maak. As jou godsdiens jou moegmaak, staan jy nog onder 'n verkeerde juk. Dis waarskynlik 'n godsdiens wat beheer word deur vreeslik baie voorskrifte – oor wat reg en wat verkeerd is. En die tipiese daarvan is dat die mense voortdurend aan die twis is oor die verskillende standpunte. Dit maak mens moeg!
Jesus belowe: Ek sal julle rus gee. Hoe doen Hy dit? Hy gee nie aan ons 'n klomp wette en voorskrifte nie; Hy maak ons nie slawe van 'n wetboek nie. Wat dan? Hy gee aan ons: Homself! – sy voorbeeld! - en Hy sê: Leer van My! Kyk hoe tree Ek op! Kyk na my gesindheid; ...en maak dit joune. Word soos Ek!
Hoekom is hierdie soort godsdiens nie vermoeiend nie? Want dit is persoonlik! Daar’s 'n warmte en nabyheid! Dit word gedra deur 'n ewige liefde.  'n Verhouding met 'n wetboek is koud en onpersoonlik! Jy doen dit wat daarin staan teen wil en dank – uit dwang. Jesus se juk verander “Jy moet!” in “Ek wil!”  En wat gebeur? Jou godsdiens word 'n vreugde.

Kom ek vra jou: Was dit vanoggend vir jou moeite om aan te trek en na die erediens te kom? Of was dit iets waarna jy uitgesien het? Ek bedoel nie: of jy uitgesien het na die preek nie; Want die preek is nie altyd die hoogtepunt nie; Die hoogtepunt is wanneer gelowiges saam die Here loof en prys! Wanneer ons jubel tot eer van God. Maak dit jou opgewonde? As jy onder Jesus se juk staan – gaan dit jou opgewonde maak. 
Goed, hoe gebeur dit dat mens Jesus se juk op jou neem – hoe doen mens dit vandag? Kyk wat staan daar: 28 Kom na My toe, almal wat vermoeid en belas is, ... “Kom...!” sê Jesus. Agter hierdie woord sit die Hebreeuse woord – wat by almal destyds bekend was: die woord SHOEB.  En SHOEB beteken: draai – draai na My toe; Selfs: draai om. Of: kom terug:  2 Konings 2:25  En hy (Elisa) het daarvandaan na die berg Karmel gegaan en daarvandaan na Samaría teruggekom.
Dit vra 'n aksie van jou kant. Die Here verwag dat jy sal opstaan en na Hom toe kom. Doen dit omdat jy dit wil doen – jou hart moet daarin wees. Geen teësinnige volgelinge. Jy kie na 'n kerk/stelsel nie – maar na Jesus self. “Kom na MY...”
Dan ontvang jy 'n nuwe lewe: Die juk van Jesus beheer jou hele lewe. Dramaties!

Vermoeidheid 



teenoor 

rus;

Lewe onder 'n swaar las 

teenoor

 vrede:
So kan ons uitreik: Deur mense te vertel van 'n nuwe soort lewe - vrede en vreugde. Dis persoonlik en warm - 'n lewe wat die lewe die moeite werd maak. Moenie mense in aanraking met 'n kerk bring nie... maar met Jesus! 

Kies vir jou 'n kerk (church-hopping) – beteken: jy kies vir jou 'n juk. Die Bybel sê: kies Jesus se juk.

